L-intervista mal-“Avvenire”
Il-Papa Franġisku: m’iniex inbigħ id-duttrina, qed nimxi mal-Konċilju
Ġublew, ekumeniżmu, Konċilju: intervista tal-“Avvenire” ma’ Franġisku lejlet l-għeluq tal-Bieb Imqaddes: “Il-Knisja mhix xi tim tal-futbol li jfittex is-sapporters”

“Il-Ġublew? Ma kont għamilt l-ebda pjan. L-affarijiet ġew waħidhom. Sempliċement ħallejt l-Ispirtu jmexxini. Il-Knisja hi l-Vanġelu, mhux xi mixja ta’ ideat. Din is-Sena tal-Ħniena hi proċess li mmatura fiż-żmien, sa mill-Konċilju… Anki fil-qasam ekumeniku l-mixja ilha ġejja mill-bogħod, bil-passi li meddu l-predeċessuri tiegħi. Din hi l-mixja tal-Knisja. Mhux jien. Ma ħaffift l-ebda proċess. Skont kemm nimxu ’l quddiem, il-mixja tidher għaddejja b’pass eħfef, hi l-motus in fine velocior”.
Dar Santa Marta, il-ħin hu nofsinhar. Il-konverżazzjoni mal-Papa Franġisku tidħol direttament fid-dinamika ta’ perjodu ekkleżjali intens, u ma setgħetx ma tiqafx b’mod partikulari fuq il-laqgħat u l-passi ekumeniċi mwettqa li bħal kwiekeb fis-sema xegħlu l-vjaġġi appostoliċi f’din is-Sena tal-Ħniena li waslet biex tagħlaq, u fuq il-prijorità li nfittxu l-għaqda tal-Insara, f’dan iż-żmien storiku mifni bil-ġlied.

Wara l-vjaġġ fl-Isvezja kont għidtlu bit-telefon li, fit-titjira lura minn Ruma, huwa u jiddjaloga mal-ġurnalisti fuq dik il-laqgħa importanti ta’ rikonċiljazzjoni mal-Luterani, kien hemm kumment tiegħu li baqa’ mdendel, u li kont ili żmien naħsibha kif nagħmillu xi mistoqsijiet propju fuq l-ekumeniżmu. Qabadni fuq sieq waħda għax qalli li seta’ jweġibni minnufih. “Imma issa?…”, staqsejtu, u b’ħafna ħlewwa tani appuntament.
Tal-inqas għal dan nasal qabel il-ħin. Nidħol mat-tifel tiegħi, waqt li barra nieżla x-xita. Imma nsibu diġà qed jistenniena fil-bieb. Bħalma ġa kien ġara f’ċirkustanzi oħra, insibu fuq l-għatba, bħala dak il-missier li dejjem rajt fih, bħal dik l-ewwel darba li ltqajt miegħu, ħafna snin ilu. Donnu s-sabar fl-istennija hi l-fibra tiegħu, ir-raġuni tal-eżistenza tiegħu, il-mestier tiegħu. Jilbes in-nuċċali u bla għaġla ta’ xejn jifli l-lista tal-mistoqsijiet. Mal-ġenb ħarbex xi nota. Waqt li jqum biex jeħodli minn idejja l-fjuri maħsula bix-xita, moħħi jmur fuq il-qtar ta’ grazzji tas-Sena Mqaddsa, fil-Bieb tal-Ħniena li wasal biex jingħalaq, u nerġa’ naqra osservazzjoni ta’ ħamsin sena ilu mill-Patrijarka Ortodoss Atenagora fid-djalogu ma’ Olivier Clément, li kien issorprendieni: “Jeħtieġ nagħrblu iżjed fil-fond id-destin ta’ Pietru fil-Vanġelu. Pietru – kiteb San Girgor Palamas – hu l-istess prototip tal-bniedem il-ġdid, jew il-midneb maħfur. Hu jinsab hawn biss biex ifakkar lill-Knisja li hi tgħix bil-maħfra ta’ Alla u m’għandhiex qawwa oħra ħlief is-Salib. Jekk fil-Knisja hemm isqof li hu ‘l-analogu’ ta’ Pietru, allura aħna mbegħdin sew mis-setgħa u mill-glorja tad-dinja. U jekk Pietru jinsa li x-xhieda fundamentali tiegħu hi dik ta’ midneb maħfur, allura, fi kliem Pawlu f’Antjokja, għad jiġu profeti li jeħduha kontrih u ‘jiqfulu f’wiċċu’ (Gal 2:11)”. Inħares lejn il-Papa fis-skiet, u mbagħad nistaqsih:

Santità, x’fissret għalik din is-Sena tal-Ħniena?

Min jiskopri li hu maħbub ħafna jibda joħroġ mis-solitudni kiefra, mis-separazzjoni li twasslu biex jobgħod lill-oħrajn u lilu nnifsu. Nittama li ħafna persuni skoprew li huma maħbuba ħafna minn Ġesù u ħallewh jgħannaqhom miegħu. Il-ħniena hu l-isem ta’ Alla u hi wkoll id-dgħufija tiegħu, il-punt dgħajjef tiegħu. Il-ħniena tiegħu dejjem twasslu għall-maħfra, biex jinsa d-dnubiet tagħna. Jien nieħu gost naħseb li Dak li jista’ kollox għandu memorja qasira. Ladarba jaħfirlek, jinsa kollox. Għax ikun feraħan li ħafirlek. Għalija dan hu biżżejjed. Kif kien għall-mara adultera tal-Vanġelu “li ħabbet ħafna”. “Għax Hu ħabb ħafna”. Il-Kristjaneżmu kollu jinsab miġbur hawn.
Imma kien Ġublew ‘sui generis’, b’ħafna ġesti emblematiċi…
Ġesù ma jitlobx minna ġesti kbar, imma biss li nintelqu f’idejh u nkunu grati lejh. Santa Tereża ta’ Ġesù, li hi Duttur tal-Knisja, fit-“triq ċkejkna” tagħha lejn Alla turina xi jfisser tintelaq bħal tarbija, li torqod bla biża’ f’dirgħajn missierha, u tfakkarna li l-imħabba ma tistax tibqa’ msakkra ġewwa. Imħabba ta’ Alla u mħabba tal-proxxmu huma żewġ imħabbiet li ma jistgħux jinfirdu minn xulxin.

Taħseb li twettqu l-għanijiet li għalihom sejjaħtlu?
Imma jien m’għamilt l-ebda pjan. Għamilt sempliċement dak li nebbaħni nagħmel l-Ispirtu s-Santu. L-affarijiet ġew hekk. Ħallejt lill-Ispirtu jmexxini. Kulma kien hemm bżonn hu li nkunu doċli f’idejn l-Ispirtu s-Santu, li nħallu lilu jaħdem. Il-Knisja hi l-Vanġelu, hi l-opra ta’ Ġesù Kristu. Mhix xi mixja ta’ ideat, jew strument biex naffermawhom. U fil-Knisja l-affarijiet jidħlu meta ż-żmien ikun immatura, meta jkun żmien tajjeb.

Anki Sena Mqaddsa straordinarja…

Din kienet mixja li kibret fiż-żmien, bil-ħidma tal-Ispirtu s-Santu. Qabli kien hemm San Ġwanni XXIII li fil-Gaudet mater Ecclesia fil-“mediċina tal-ħniena” wera l-mixja li kellna nimxu fil-ftuħ tal-Konċilju, imbagħad il-Beatu Pawlu VI, li fl-istorja tas-Samaritan ra l-paradigma tagħha. Imbagħad kellna t-tagħlim ta’ San Ġwanni Pawlu II, bit-tieni enċiklika tiegħu Dives in misericordia, u t-twaqqif tal-festa tal-Ħniena Divina. Benedittu XVI qal li “l-isem ta’ Alla huwa ħniena”. Dawn huma kollha pilastri. Hekk l-Ispirtu jmexxi ’l quddiem kull proċess fil-Knisja, sat-twettiq tiegħu.
Allura l-Ġublew kien ukoll il-Ġublew tal-Konċilju, hic et nunc, fejn jiltaqgħu ż-żmien li fih jiġi milqugħ u ż-żmien tal-maħfra…

L-esperjenza tal-maħfra li tħaddan il-familja kollha tal-bnedmin hi l-grazzja li jħabbar il-ministeru appostoliku. Il-Knisja teżisti biss bħala strument biex inwasslu lill-bnedmin il-pjan ħanin ta’ Alla. Fil-Konċilju l-Knisja ħasset ir-responsabbiltà li tkun fid-dinja bħal sinjal ħaj tal-imħabba tal-Missier. Bil-Lumen gentium reġgħet lura lejn l-għejun tan-natura tagħha, lejn il-Vanġelu. Dan iħarrek il-fus mill-kunċett Nisrani ta’ ċertu legaliżmu, li jista’ jkun ideoloġiku, għall-Persuna ta’ Alla li sar ħniena fil-inkarnazzjoni ta’ Ibnu. Xi wħud – jiġuni f’moħħi ċerti reazzjonijiet għall-Amoris lætitia – għadhom ma jistgħux jifhmu, jew iswed jew abjad, anki jekk id-dixxerniment għandna nagħmluh mal-mixja tal-ħajja. Il-Konċilju dan qalhulna, imma l-istoriċi jgħidu li Konċilju, biex il-ġisem tal-Knisja jassorbih tajjeb, irid seklu… Għadna nofs triq. 
Imma xorta waħda f’dan iż-żmien huma sinifikattivi l-laqgħat u l-vjaġġi ekumeniċi li għamilt. F’Lesbos mal-Patrijarka Bartilmew u Hieronymus, f’Kuba mal-Patrijarka ta’ Moska Kirill, f’Lund għat-tifkira komuni tar-Riforma Luterana. Kienet is-Sena tal-Ħniena li ħolqot l-ambjent it-tajjeb għal dawn l-inizjattivi kollha mal-Knejjes Insara l-oħra?
Ma ngħidx li dawn il-laqgħat ekumeniċi huma l-frott tas-Sena tal-Ħniena. Le. Għax anki dawn huma kollha parti minn mixja li ilha ġejja mill-bogħod. Mhix xi ħaġa ġdida. Huma biss passi ’l quddiem, fil-mixja li ilha mibdija żmien. Sa minn meta ġie ppromulgat id-digriet Konċiljari Unitatis redintegratio, fuq ħamsin sena ilu, erġajna skoprejna l-fratellanza Nisranija msejsa fuq il-Magħmudija waħda u fuq l-istess fidi fi Kristu, il-mixja fit-triq tat-tiftix tal-għaqda kompliet miexja ’l quddiem b’passi żgħar u kbar u tat il-frott tagħha. Jien bqajt miexi fuq dawn il-passi.

Dawk li għamlu l-predeċessuri tiegħek…

Dawk kollha li għamlu l-predeċessuri tiegħi. Bħalma pass ’il quddiem kien dak il-kollokju tal-Papa Luciani mal-Metropolita Russu Nikodim li miet f’idejh u, mgħannaq minn ħuh l-Isqof ta’ Ruma, Nikodim qallu tant ħwejjeġ sbieħ fuq il-Knisja. Niftakar il-funeral ta’ San Ġwanni Pawlu II, kien hemm il-kapijiet kollha tal-Knejjes Orjentali: din hi fratellanza. Il-laqgħat u anki l-vjaġġi jgħinu f’din il-fratellanza, biex tikber.
Imma int f’inqas minn erba’ snin iltqajt mal-Primati u r-responsabbli kollha tal-Knejjes Insara. Dawn il-laqgħat huma t-tul kollu tal-pontifikat tiegħek. Għaliex din il-ħeffa kollha?
Hi l-mixja tal-Konċilju li tibqa’ miexja ’l quddiem, tintensifika. Imma hi l-mixja, mhux jien. Din il-mixja hi l-mixja tal-Knisja. Jien iltqajt mal-Primati u r-responsabbli, minnu dan, imma anki l-predeċessuri l-oħrajn tiegħi għamlu l-laqgħat tagħhom ma’ dawn jew ma’ responsabbli oħra. Ma għaġġilt xejn jien. Tant mexjin’il quddiem li donnu mexjin b’ħeffa ikbar, hu l-motus in fine velocior, biex ngħidha skont dak il-proċess li nsibu fil-fiżika Aristotelika.

Personalment kif tgħixha din l-attenzjoni għal-laqgħat mal-aħwa tal-Knejjes Insara l-oħra?

Ngħixha b’ħafna sens ta’ fratellanza. Il-fratellanza tinħass. Hemm Ġesù f’nofsna. Għalija huma kollha aħwa. Inbierku lil xulxin, wieħed lil ħuh l-ieħor. Meta mal-Patrijarka Bartilmew u Hieronymus morna Lesbos fil-Greċja biex niltaqgħu mar-rifuġjati, ħassejna li konna ħaġa waħda. Konna wieħed. Wieħed. Meta mort għand il-Patrijarka Bartilmew fil-Fanar ta’ Istanbul għall-festa ta’ Sant’Indrija, għalija dan kien ta’ ferħ kbir. Fil-Ġorġja ltqajt mal-Patrijarka Ilia li ma kienx mar Kreta għall-Konċilju Ortodoss. Is-sintonija spiritwali li kelli miegħu kienet qawwija. Ħassejtni bħallikieku kont quddiem qaddis, bniedem ta’ Alla qabadli jdejja, qalli ħwejjeġ sbieħ, iżjed bil-ġesti milli bil-kliem. Il-patrijarki huma rħieb. Wara konverżazzjoni tagħhom int tara li huma nies ta’ talb. Kirill hu bniedem ta’ talb. Anki l-Patrijarka Kopt Twadros, li ltqajt miegħu, meta daħal fil-kappella neża’ ż-żarbun u mar jitlob. Il-Patrijarka Danjel tar-Rumanija sena ilu rregalali volum bl-Ispanjol dwar San Silvestru ta’ Monte Athos, il-ħajja ta’ dan ir-raħeb kbir qaddis kont diġà qrajtha fi Buenos Aires: “Li titlob għall-bnedmin ifisser ixxerred demmek”. Il-qaddisin jgħaqqduna fil-Knisja, għax iwettqu issa l-misteru tagħha. Ma’ ħutna l-Ortodossi mexjin, huma ħutna, ninħabbu, nitħassbu flimkien, huma jiġu jistudjaw għandna u magħna. Anki Bartilmew studja hawn.

Mal-Patrijarka Ekumeniku Bartilmew, suċċessur tal-Appostlu Indrì, diġà middejtu ħafna passi flimkien, f’sintonija sħiħa fid-dikjarazzjonijiet komuni. F’dan intom imseddqa mill-imħabba li bidlet il-ħajja tal-Appostli: Pietru u Indrì kienu aħwa…
F’Lesbos, aħna u nsellmu flimkien lil kulħadd, kien hemm tfajjel ċkejken li lejh kont milt. Imma dak it-tifel ma kienx interessat fija, kien qed iħares warajja. Dort u ntbaħt għaliex: Bartilmew kellu l-bwiet mimlija ħelu u kien qed iqassamhom lit-tfal. Dan hu Bartilmew, bniedem li qalb tant diffikultajiet qed jirnexxielu jkompli jmexxi ’l quddiem il-Konċilju Kbir Ortodoss, li kapaċi jitkellem it-teoloġija fuq livell għoli, u li sempliċement jgħaddiha mat-tfal. Meta kien jiġi Ruma, f’Santa Marta kien joqgħod fil-kamra fejn issa noqgħod jien. L-unika ċanfira li għamilli hi li kellu jibdilha.
Int qed tkompli tiltaqa’ ta’ spiss mal-mexxejja tal-Knejjes l-oħra. Imma l-Isqof ta’ Ruma m’għandux aktar jiddedika ħinu kollu għall-Knisja Kattolika?

Ġesù nnifsu jitlob lill-Missier biex jagħmel li d-dixxipli tiegħu jkunu ħaġa waħda, biex hekk id-dinja temmen. Din hi t-talba tiegħu lill-Missier. Minn dejjem, l-Isqof ta’ Ruma hu msejjaħ iħares, ifittex mill-ġdid u jkun qaddej ta’ din l-għaqda. Nafu wkoll li l-ġrieħi tal-firdiet ta’ bejnietna, li huma ġerħa fil-ġisem ta’ Kristu, ma nistgħux infejquhom aħna. Allura ma nistgħux nimponu proġetti jew sistemi biex nerġgħu lura magħqudin. Biex nitolbu l-għaqda bejnietna l-Insara nistgħu biss inħarsu lejn Ġesù u nitolbuh li jaħdem fostna l-Ispirtu s-Santu. Ħa jkun hu li jġib l-għaqda. Fil-laqgħa ta’ Lund mal-Luterani tennejt kliem Ġesù, meta jgħid lid-dixxipli tiegħu: “Mingħajri ma tistgħu tagħmlu xejn”. 
X’tifsira kellha li mal-Luterani fl-Isvezja fakkart il-ħames mitt sena mir-Riforma? Din kienet waħda mill-“ħarbiet ’il quddiem” tiegħek?

Il-laqgħa mal-Knisja Luterana f’Lund kienet pass ieħor fil-mixja ekumenika li bdiet ħamsin sena ilu u fi djalogu teoloġiku Luteran-Kattoliku li ta l-frott tiegħu bid-Dikjarazzjoni komuni, iffirmata fl-1999, dwar it-tagħlim fuq il-Ġustifikazzjoni, jiġifieri fuq kif Kristu jiġġustifikana billi jifdina bil-Grazzja meħtieġa tiegħu, jiġifieri l-punt mnejn kienu telqu r-riflessjonijiet ta’ Luteru. Mela, lura lejn l-essenzjal tal-fidi biex niskopru n-natura ta’ dak li jgħaqqadna. Benedittu XVI qabli kien ġa mar Erfurt, u dwar dan kien tkellem b’mod mirqum, b’ħafna ċarezza. Kien tenna li l-mistoqsija fuq “kif jista’ jkolli Alla ħanin” kienet nifdet qalb Luteru, u kienet wara kull tiftixa teoloġika u ġewwinija tiegħu. Kien hemm tisfija tal-memorja. Luteru ried jagħmel riforma li kellha tkun bħal mediċina. Imbagħad l-affarijiet weħlu, tħalltu mal-interessi politiċi ta’ dak iż-żmien, u spiċċajna fil-cuius regio eius religio, fejn kulħadd kellu jsegwi l-konfessjoni reliġjuża ta’ min kien fis-setgħa. 
Imma hemm min jaħseb li f’dawn il-laqgħat ekumeniċi int trid “tbiegħ” id-duttrina Kattolika. Xi ħadd qal li trid “tipprotestantizza” lill-Knisja… 
X’uġigħ ta’ ras! Jien miexi fit-triq li diġà kienet hemm qabli, miexi fit-triq tal-Konċilju. F’dawk li huma opinjonijiet, jeħtieġ dejjem naraw x’inhu l-ispirtu li bih ikunu ntqalu. Meta m’hemmx xi skop ħażin, jistgħu wkoll ikunu ta’ għajnuna fil-mixja. Drabi oħra jidher mill-ewwel li l-kritika tkun qed taqbad biċċa minn hawn u biċċa minn hemm biex tiġġustifika pożizzjoni li wieħed ikun ġa ħa, u din mhix onesta, issir fi spirtu ħażin biex tifred. Jidher dritt li ċerti rigoriżmi jiġu minn nuqqas, għax wieħed ikun irid jaħbi wara armatura d-diqa tan-nuqqas ta’ sodisfazzjon tiegħu. Jekk tara l-film Il pranzo di Babette tara din l-imġiba riġida.

Anki mal-Luterani kien hemm sejħa qawwija biex naħdmu flimkien b’risq min jinsab fil-bżonn. Mela rridu nwarrbu għall-ġenb il-kwistjonijiet teoloġiċi u sagramentali u niffukaw biss fuq l-impenn komuni soċjali u kulturali?
M’aħniex qed ngħidu li rridu nwarrbu xi ħaġa. Naqdu lill-foqra jfisser naqdu lil Kristu, għax il-foqra huma l-ġisem ta’ Kristu. U jekk naqdu lill-foqra flimkien, ifisser li aħna l-Insara nerġgħu nsibu ruħna flimkien immissu l-pjagi ta’ Kristu. Qed naħseb fil-ħidma li wara l-laqgħa ta’ Lund jistgħu jagħmlu flimkien il-Caritas u l-organizzazzjonijiet Luterani l-oħra ta’ karità. Mhix istituzzjoni, hi mixja. Imma ċerti modi ta’ kif donna ndaħħlu f’kompetizzjoni flimkien il-“ħwejjeġ tad-duttrina” mal-“ħwejjeġ tal-karità pastorali” mhumiex skont il-Vanġelu u jġibu konfużjoni. 
It-tifkira konġunta ta’ Lund immarkat mument ta’ aċċettazzjoni reċiproka u livell ta’ ftehim reċiproku qawwi. Imma minn hawn kif nistgħu nsolvu l-kwistjonijiet ekkleżjoloġiċi li għadhom miftuħa u allura dawk dwar il-ministeru u s-sagramenti, b’mod partikulari l-Ewkaristija, li jżommuna mifruda mill-Knisja Luterana? Kif nistgħu negħlbu dawn il-kwistjonijiet biex nistgħu nimxu lejn għaqda li tidher quddiem id-dinja?

Id-Dikjarazzjoni konġunta fuq il-ġustifikazzjoni hi l-bażi biex nistgħu nissoktaw bil-ħidma teoloġika tagħna. L-istudju teoloġiku għandu jibqa’ miexi. Hemm il-ħidma li qed jagħmel il-Kunsill Pontifiċju għall-Għaqda tal-Insara. Il-mixja teoloġika hi importanti, imma dejjem flimkien mal-mixja ta’ talb, billi nwettqu flimkien għemejjel ta’ karità. Għemejjel li jidhru.

Anki lill-Patrijarka ta’ Moska, Kirill, int għidtlu li “l-għaqda nibnuha fil-mixja”, “l-għaqda mhix sa tasal bħal xi miraklu fl-aħħar, imma meta nimxu flimkien diġà qed nibnu l-għaqda”. Dan int spiss tirripetih. Imma xi jfisser eżatt?
L-għaqda ma nagħmluhiex għax niftiehmu bejnietna, imma għax nimxu wara Ġesù. U aħna u mexjin, b’opra ta’ Dak li warajh nimxu, nistgħu niskopru li aħna magħqudin. Hi l-mixja tagħna wara Ġesù li xxerikna. Nikkonvertu jfisser inħallu lill-Mulej jgħix u jaħdem fina. Hekk niskopru li aħna magħqudin anki fil-missjoni komuni tagħna li nxandru l-Vanġelu. Aħna u nimxu u naħdmu flimkien, nintebħu li diġà aħna magħqudin f’isem il-Mulej u li għalhekk l-għaqda ma nagħmluhiex aħna. Nintebħu li hu l-Ispirtu li jimbuttana u li jmexxina ’l quddiem. Jekk inti doċli għall-Ispirtu, ikun hu li jgħidlek il-pass li tista’ tagħmel, il-bqija jagħmlu hu. Ma tistax timxi wara Kristu jekk ma jkunx hu li jwasslek, jekk ma jimbuttakx l-Ispirtu bil-qawwa tiegħu. Għalhekk hu l-Ispirtu l-bennej tal-għaqda bejn l-Insara. Għalhekk jien ngħid li l-għaqda nibnuha fil-mixja, għax l-għaqda hi grazzja li rridu nitolbuha, u anki għax intenni li kull proselitiżmu bejn l-Insara hu dnub. Il-Knisja qatt ma tikber bil-proselitiżmu imma “bl-attrazzjoni”, kif kiteb Benedittu XVI. Għalekk il-proselitiżmu bejn l-Insara hu fih innifsu dnub gravi.
Għaliex?
Għax hu kontra l-istess dinamika ta’ kif insiru u nibqgħu Nsara. Il-Knisja mhix xi tim tal-futbol li jfittex is-sapporters.

Mela liema huma t-toroq li rridu nimxu biex naslu għall-għaqda?

Nagħmlu mixjiet flok nokkupaw spazji, dan hu l-muftieħ imqar għall-mixja ekumenika. F’dan il-mument storiku, l-għaqda nistgħu naslu għaliha bi tliet toroq: nimxu flimkien bl-opri tal-karità, nitolbu flimkien, u mbagħad nagħrfu l-istqarrija komuni kif hi espressa fil-martirju komuni mogħti f’isem Kristu, fl-ekumeniżmu tad-demm. Jidher ċar li l-Għadu nnifsu jagħraf din l-għaqda ta’ bejnietna, l-għaqda tal-imgħammdin. L-Għadu, f’dan, ma jiżbaljax. U dawn huma kollha espressjonijiet li jidhru ta’ din l-għaqda. Li nitolbu flimkien hi ħaġa li jaraha kulħadd. Li nwettqu flimkien opri ta’ karità hi ħaġa li tidher. Il-martirju li naqsmu bejnietna f’isem Kristu jista’ jarah kulħadd.
Madankollu fost il-Kattoliċi donnu għad m’hemmx biżżejjed sensibbiltà għat-tiftix tal-għaqda bejn l-Insara u perċezzjoni ċara biżżejjed tal-uġigħ tal-firda…

Anki l-laqgħa ta’ Lund, bħall-passi ekumeniċi l-oħra kollha, kienet pass ’il quddiem biex infiehmu kemm hu kbir l-iskandlu tal-firda, li jfieri l-ġisem ta’ Kristu u li anki quddiem id-dinja ma nistgħux inħallu li jibqa’ jseħħ dan. Kif nistgħu nagħtu xhieda tal-verità tal-imħabba jekk nillatikaw bejnietna, jekk aħna maqsumin bejnietna? Meta kont għadni tifel, ma konniex nitkellmu mal-Protestanti. Kien hemm saċerdot fi Buenos Aires li meta kienu jiġu jipprietkaw l-Evanġeliċi bit-tined kien jibgħat lill-grupp taż-żgħażagħ jaħraqhomlhom. Illum iż-żminijiet inbidlu. L-iskandlu negħlbuh billi sempliċiment nagħmlu l-affarijiet flimkien b’ġesti ta’ għaqda u ta’ fratellanza.

Meta f’Kuba int iltqajt mal-Patrijarka Kirill, l-ewwel kliem tiegħek kien: “Għandna l-istess Magħmudija. Aħna isqfijiet”.

Meta kont Isqof ta’ Buenos Aires kien jferrħuni t-tentattivi kollha ta’ ħafna saċerdoti biex jiffaċilitaw l-amministrazzjoni tal-Magħmudija. Il-Magħmudija hi l-ġest li bih il-Mulej jagħżilna għalih, u jekk nagħrfu li aħna magħqudin fil-Magħmudija jfisser li aħna magħqudin f’dak li hu fundamentali. Dak hu l-għajn komuni li jgħaqqad lilna l-Insara kollha u jwieżen kull pass ġdid li nistgħu nagħmlu biex nerġgħu lura għall-komunjoni sħiħa bejnietna. Biex niskopru mill-ġdid l-għaqda ta’ bejnietna m’hemmx bżonn “immorru iżjed lil hemm” mill-Magħmudija. Li għandna l-istess Magħmudija jfisser nistqarru flimkien li l-Verb sar bniedem: hu jsalvana. L-ideoloġiji u t-teoriji kollha jinbtu minn min mhux kapaċi jieqaf hawn, ma jibqax mal-fidi li tagħraf lil Kristu li sar bniedem, u jrid “imur lil hemm”. Minn hemm jinbtu l-pożizzjonijiet kollha li lill-Knisja jneżżgħuha mil-laħam ta’ Kristu, li “jiskarnawha” lill-Knisja. Jekk inħarsu flimkien lejn il-Magħmudija komuni tagħna niġu meħlusa wkoll mit-tentazzjoni tal-Pelaġjaniżmu, li trid tikkonvinċina li sa nsalvaw bis-saħħa tagħna, bl-attiviżmi tagħna. Jekk nibqgħu mal-Magħmudija dan isalvana wkoll mill-ignosi. Din tal-aħħar tiżnatura l-Kristjaneżmu għax tagħmel minnu mixja ta’ għarfien biss, li tista’ tgħaddi mingħajr il-laqgħa vera ma’ Kristu.
Il-Patrijarka Bartilmew f’intervista lill-Avvenire qal li l-firda ġejja mill-fatt li l-Knisja sfat minfuda minn “ħsieb mondan”. Għalik ukoll din hi l-kawża tal-firda? 
Nibqa’ ngħid li l-kankru fil-Knisja hu li noqogħdu nigglorifikaw lil xulxin. Jekk wieħed ma jafx min hu Ġesù, jew qatt ma ltaqa’ miegħu, dejjem jista’ jiltaqa’ miegħu; imma jekk wieħed jinsab fil-Knisja, u hu attiv fiha propju għax fil-qasam tal-Knisja jista’ jissodisfa u jaqta’ l-għatx tiegħu għall-ħakma u għall-affermazzjoni tiegħu nnifsu, dan qed ibati minn marda spiritwali, jemmen li l-Knisja hi realtà umana awtosuffiċjenti, fejn kollox jiċċaqlaq skont il-loġika tal-ambizzjoni u l-poter. Fir-reazzjoni ta’ Luteru kien hemm dan ukoll: ir-rifjut ta’ xbieha ta’ Knisja bħala organizzazzjoni li setgħet timxi ’l quddiem mingħajr il-Grazzja tal-Mulej, jew billi titqies bħala proprjetà b’xi dritt naturali, iggarantita a priori. U din it-tentazzjoni li nibnu Knisja awtoreferenzjali, li twassal għall-kuntrasti u għalhekk għall-firda, dejjem ħa nsibuha.
Dwar l-Ortodossi, spiss tissemma l-hekk imsejħa “formula Ratzinger”, li ħareġ biha dan it-teologu li mbagħad sar Papa: skont din, “f’dak li jmiss il-primat tal-Papa, Ruma m’għandhiex tesiġi mill-Knejjes Ortodossi xi ħaġa iżjed minn dak li ġie stabbilit u ngħex fl-ewwel millennju”. Imma l-perspettiva tal-Knisja tal-bidu u tal-ewwel sekli essenzjalment x’tista’ tissuġġerixxi, anki fi żmienna?

Jeħtieġ inħarsu lejn l-ewwel millennju, dejjem jista’ jnebbaħna. M’aħniex qed ngħidu li nerġgħu lura b’mod mekkaniku, dan mhux sempliċiment “timxi b’lura”: hemm insibu teżori li huma validi għal-lum ukoll. L-ewwel tkellimt fuq l-awtoreferenzjalità, il-vizzju ħażin tal-Knisja li tħares iżżejjed lejha nfisha, bħallikieku kellha dawl ħiereġ minnha. Il-Patrijarka Bartilmew qal l-istess ħaġa meta tkellem fuq “introversjoni” ekkleżjali. Missirijiet il-Knisja sa mill-ewwel sekli kellhom ċar quddiem għajnejhom li l-Knisja tgħix il-ħin kollu bil-Grazzja ta’ Kristu. Għalhekk – dan ġa għidtu drabi oħra – kienu jgħidu li l-Knisja m’għandhiex dawl minnha nfisha, u kienu jsejħulha mysterium lunæ, il-misteru tal-qamar. Għax il-Knisja tarmi d-dawl, imma ma tilmax bid-dawl tagħha stess. U meta l-Knisja, flok tħares lejn Kristu, tħares wisq lejha nfisha, jitfaċċaw ukoll il-firdiet. Dan hu li seħħ wara l-ewwel millennju. Meta nħarsu lejn Kristu ninħelsu minn dan il-vizzju, u anki mit-tentazzjoni tat-trijonfaliżmu u tar-rigoriżmu. U jgħinna nimxu flimkien fit-triq tad-doċilità għall-Ispirtu s-Santu, li jwassalna għall-għaqda.

F’diversi Knejjes Ortodossi hemm reżistenza għall-mixja lejn l-għaqda, bħal dawk li l-Metropolita Ioannis Zizioulas isejjaħ “Talibani Ortodossi”. Jista’ jkun għad hemm ukoll reżistenzi min-naħa tal-Kattoliċi. X’nistgħu nagħmlu?

L-Ispirtu s-Santu jwettaq kollox hu, biż-żminijiet li jagħżel hu. Għalhekk m’għandniex inkunu bla sabar, qalbna maqtugħa, jew anzjużi. Il-mixja titlob sabar f’li nħarsu u ntejbu dak li diġà jeżisti, li hu bil-wisq iżjed minn dak li jifridna. U nagħtu xhieda ta’ mħabbtu għall-bnedmin kollha, biex id-dinja temmen.
miġjub mit-Taljan għall-Malti minn Francesco Pio Attard
